
Rapport etter tilsyn hos VEIDEKKE INDUSTRI AS ASF FØRDE 
Kontrollnummer: 2025.029.I.SFVL 

 

Denne rapporten gjeld tilhøve som vart funne på tilsyn 11. mars 2025 hos VEIDEKKE INDUSTRI AS 

ASF FØRDE (organisasjonsnummer: 872 220 402), asfaltverket til Veidekke i Førde. 

 

Rapporten har følgjande delar: 

• Del 1: Resultatet av tilsynet 

• Del 2: Statsforvaltaren si vurdering og grunngjeving  

• Del 3: Informasjon om tilsynet 

• Del 4: Annan informasjon 

Del 1: Resultatet av tilsynet 
 

Denne delen gir ei oversikt over resultatet av tilsynet og kva de må gjere innan gitte fristar.  

Nærare omtale er gitt i del 2. 

 

Statsforvaltaren fann avvik som de må rette snarast 

Statsforvaltaren fann følgjande avvik på tilsynet: 

• Avvik 1: Verksemda har ikkje iverksett naudsynte tiltak for å hindre spreiing av diffust støv 

• Avvik 2: Førebyggande tiltak ved amintank er ikkje tilstrekkelege 

• Avvik 3: Verksemda har ikkje sendt inn årsrapport for asfaltavfall 

 

Avvik er manglande etterleving av krav, fastsette i eller med heimel i lov. 

 

Verksemda må rette opp avvik snarast. De må sende Statsforvaltaren ei skriftleg tilbakemelding som 

viser korleis avvik er retta innan 31. mai 2025.  

 

De må betale gebyr 

VEIDEKKE INDUSTRI AS ASF FØRDE må betale eit gebyr på 41 600 kr for tilsynet. 

Vi ber om tilbakemelding på e-post 

Vi ber om at de sender all skriftleg tilbakemelding til sfvlpost@statsforvalteren.no og merkar e-

posten med 2019/9879. 

 

Del 2: Statsforvaltaren sin vurdering og grunngjeving  

Avvik 1: Verksemda har ikkje iverksett naudsynte tiltak for å hindre spreiing av diffust 

støv 

Dette er eit avvik frå følgjande krav gitt i regelverket 

• løyve etter forureiningslova sist revidert 16.12.2022, kap. 4.1.2 om utsleppsreduserande 

tiltak mot støvflukt 

• internkontrollforskrifta § 5 andre ledd, punkt 6 om risiko 

 

Om krava 

Løyve etter forureiningslova 

Løyvet sett krav til at verksemda må gjere naudsynte tiltak for å hindre spreiing av diffust støv, og 

vurdere tiltak mot forureining frå lagring i samsvar med tilrådingane i BAT-referansedokumentet EFS 

(Emissions from Storage – Utslepp frå lagring).  

 

Eit BAT-referansedokument er eit dokument utarbeida av EU. Det viser til beste tilgjengelege 

teknikkar (Best Available Techniques, BAT) for drift for ulike industrisektorar og industrielle 

verksemder. I BAT-dokumentet som handlar om utslepp frå lagring vert mellom anna ulike 

lagringsmetodar for faste stoff beskrive, og tiltak for å redusere og hindre forureining frå denne type 

lagring vert omtalt. Løyvet krev at Veidekke må vurdere eiga lagring opp mot tilrådingane i BAT-

referansedokumentet, og vurderingane må kunne dokumenterast. 

 

Internkontrollforskrifta 

Verksemda må kartleggje og vurdere risiko for forureining frå dagleg drift. Miljørisikoanalysen skal 

kartleggje farar og problem med omsyn til ytre miljø. Forskrifta krev at verksemda har eit klart bilete 

av risikoen for å kunne setje i verk nødvendige tiltak for å oppnå eit akseptabelt risikonivå. 

Risikovurderinga skal dokumenterast skriftleg, haldast oppdatert og representere den faktiske drifta. 

 

Dersom gjennomgang av risikovurdering av identifiserer aktiviteter eller hendigar med ikkje-

akseptabel risiko for spreiing av diffust støv, må verksemda iverksette naudsynte tiltak.  

 

Observasjonar på tilsynet og vår vurdering 

Risikovurderinga for ytre miljø for asfaltfabrikken var sist oppdatert 2. februar 2024. Den inneheld 

mellom anna omtale av diffust og flyktig støv, førebyggande tiltak og ei vurdering av sannsyn og 

konsekvens. Den inneheld òg ein tiltaksplan med aktuelle risikoreduserande tiltak. For alle punkt 

forutan tre, er alle plassert i risiko null/grøn, etter tiltak er sett i verk. Slik risikovurderinga med 

tiltaksplan framstår i dag, kan det tolkast som at verksemda vurderer at risiko for støv frå aktiviteten 

er lik null.  

 

mailto:sfvlpost@statsforvalteren.no

Basert på synfaringa under tilsynet er det fleire moment knytt til risiko for støv frå aktiviteten som 

ikkje er omtalt i risikovurderinga. Døme er: 

• lossing av tilslag inkl. dropp frå transportband til utandørs lagerhaug 

• utandørs lagring av tilslagsfraksjonar 

• lagring av eigenfiller utandørs 

• støving frå transport på utandørsområde 

• knusing av returasfalt  

 

Lista er ikkje uttømande. 

 

Under tilsynet kunne verksemda ikkje dokumentere at eventuelle tiltak mot forureining frå lagring er 

vurdert opp mot tilrådingane i BAT-referansedokumentet EFS.  

 

Vi vurderer at manglande risikovurdering av støvande aktivitetar førar til at iverksette tiltak for å 

redusere spreiing av diffust støv frå verksemda ikkje er tilstrekkelege. Synfaring på anlegget under 

tilsynet understøtter vurderinga av at det er sannsynleg at diffust støv frå fabrikken bidreg til 

støvproblema hos naboane. 

 

 

Avvik 2: Førebyggande tiltak ved amintank er ikkje tilstrekkelege  

Dette er eit avvik frå følgjande krav gitt i regelverket 

• forureiningsforskrifta § 18-6 punkt c om førebyggande tiltak ved lagring 

 

Om krava 

Lagring av farlege kjemikaliar og farleg avfall på tankar større enn 2 m3 er regulert i eit eige kapittel i 

forureiningsforskrifta. Her er det mellom anna krav til effektivt oppsamlingsarrangement for å 

hindre forureining ved lekkasje frå tanken.  

 

Observasjonar på tilsynet og vår vurdering 

Verksemda lagrar amin i ein tank på 15 000 l. Tanken er plassert på eit betongunderlag, omkransa av 

ein kant i metall. Overgangen mellom betongdekket og metallkanten er ikkje tett,  og ved lekkasje vil 

det kunne renne amin under metallkanten. I eine hjørnet av metallkanten er det eit dreneringshol. 

Dette var ikkje stengt av under tilsynet og det var tydeleg avrenning frå oppsamlinga ut på dekket 

utanfor og vidare til sluk. 

 

  

Avvik 3: Verksemda har ikkje sendt inn årsrapport for asfaltavfall 

Dette er eit avvik frå følgjande krav gitt i regelverket 

• punkt 11.4 i løyve etter forureiningslova sist revidert 16.12.2022, om rapportering til 

Statsforvaltaren 

Om krava 

Kvart år, innan 1. mars, skal verksemda rapportere til Statsforvaltaren om mottak, handtering, 

lagring og vidare bruk av asfaltavfall.  

 

Dei skal òg sende inn resultat og vurdering av målingar av utslepp for siste år.  

 

Observasjonar på tilsynet og vår vurdering 

Verksemda har sendt inn resultat og vurdering av målingar av utslepp for siste året, men har ikkje 

sendt inn årsrapport til Statsforvaltaren i samsvar med krav i løyvet. Dei har sendt inn tilsvarande 

data til Kontrollforordningen for asfaltgjenvinning (KFA), og desse dataa vart lagt fram under tilsynet.  

 

Vedtak om gebyr 

Statsforvaltaren vedtar at Veidekke Industri AS Asf Førde må betale eit gebyr på 41 600 kr for 

tilsynet. Dette svarar til sats 2 for tilsyn av inntil en dags varigheit og er gitt på bakgrunn av 

ressursbruk. Vedtaket er gitt med heimel i forureiningsforskrifta § 39-7. 

 

De vil få tilsendt ein faktura frå Miljødirektoratet for innbetaling til statskassa.  

 

Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 

med førebuing, gjennomføring og oppfølging av kontrollen. Vi viser til varsel om gebyr 10. mars 2025 

og til forureiningsforskrifta kapittel 39 for ytterlegare informasjon om innkrevjing av gebyr til 

statskassa. 

De har rett til å klage 

De har rett til å klage på vedtaket. Retten til å klage er gitt i forvaltningslova kap. VI. Ein klage bør 

grunngjevast skriftleg og skal sendast til Statsforvaltaren seinast tre veker etter at de fekk dette 

brevet. Ein eventuell klage vil ikkje få oppsetjande verknad, og gebyret som er fastsett må betalast 

inn. Dersom klagen vert tatt til følgje, vil for mykje innbetalt beløp bli refundert.  

 

Del 3: Informasjon om tilsynet 

Gjennomføring av tilsynet 

Tilsynet er gjennomført for å kontrollere om gjeldande krav som er fastsette i eller med heimel i 

forureiningslova, vert haldne. Vår heimel for å føre tilsyn er forureiningslova § 48. Rapporten gir 

ingen fullstendig tilstandsvurdering av verksemda sitt miljøarbeid eller miljøstatus. 

 

Tilsynet er ein del av Statsforvaltaren sitt risikobaserte tilsyn. 

 

Frå Statsforvaltaren deltok: Kontaktperson hos verksemda: 

• Mari Katrine Berg-Arnesen 

• Åsmund Skancke Karlsnes 

• Even Solheim  

 

Anlegg  

Anlegget til VEIDEKKE INDUSTRI AS ASF FØRDE, Sunnfjord kommune, vart kontrollert under tilsynet. 

Tema  

Følgjande tema vart kontrollerte: 

• utslepp til luft 

• utslepp til vatn  

• handtering av avfall 

• internkontroll, inkl. risikovurdering, 

rutinar og avviksbehandling 

• kjemikaliehandtering 

 

Regelverk 

Tilsynet omfatta følgjande regelverk: 

• forureiningslova 

• forureiningsforskrifta 

• løyve etter forureiningslova frå 

Statsforvaltaren 

• avfallsforskrifta 

• internkontrollforskrifta 

• produktkontrollova 

 

Dokumentasjon 

Følgjande dokumentasjon vart lagt fram for å verifisere faktiske tilhøve:  

• Risikovurdering datert 2. februar 2024 

• Rutine for støvdempende tiltak 

• Støvmåling frå Veiteknisk Institutt, 

datert 28. august 2024 

 

Del 4: Annan informasjon 

Andre tilhøve 

Statsforvaltaren har over lengre tid motteke klager frå styret i Førde båtklubb, som representerer 

medlemmane i båtklubben. Klubben ligg som næraste nabo til fabrikken. Klagene inneheld 

beskrivingar og bilete som syner støv på båtar som ligg i båtklubben.  

 

Verksemda oppgraderte filter i skorstein i 2024, med støvkonsentrasjon på 4 mg/Nm3. Grensa i 

løyvet er 25 mg/Nm3, og utslepp frå skorsteinen er innanfor krav i løyvet. Vi vurderer difor at klagene 

på støv ikkje kjem frå støv frå skorsteinen, men er knytt til diffust støv frå området.  

 

På tross av låge utsleppsverdiar frå filter i skorsteinen, vert det i forkant av 2025-sesongen 

gjennomført justeringar av filteret i skorsteinen. Justeringa vert gjort for å betre arbeidsmiljøet for 

dei tilsette. Verksemda skal gjennomføre nye målingar når justeringane er gjennomført.  

 

Beste tilgjengelege teknikkar for å redusere utslepp frå lagring av massar 

I løyve er det set krav at verksmeda skal vurdere tiltak mot forureining frå lagring i samsvar med 

tilrådingane i BAT-referanse dokumentet EFS (Emissions from Storage), sjå krav 4.1.2. BAT står for 

Best Available Techniques, eller beste tilgjengelege teknikkar, og gjeld for ulike industriverksemder. 

Referansedokumentet for utslepp frå lagring er bransjekryssande, og gjeld ikkje for ein spesifikk 

bransje. Det tek for seg utfordringane knytt til utslepp frå lagring av ulike stoff. For VEIDEKKE 

INDUSTRI AS ASF FØRDE er kapitla 3.3 Storage of solids og 3.4 Transfer and handling of solids 

spesielt aktuelle. Heile referansedokumentet ligg på EU-kommisjonens nettstad.  

 

https://eippcb.jrc.ec.europa.eu/reference/emissions-storage

Luktundersøking 

Statsforvaltaren har motteke dokumentasjon på gjennomført luktundersøking og 

spreiingsberekning i samsvar med kapittel 13.1 i løyvet etter forureiningslova. Det var ikkje tema 

under tilsynet, og vert innsendt dokumentasjon vil bli svart ut i eiga sak.  

 

De kan kommentere på rapporten 

De har høve til å kommentere på faktiske feil i denne rapporten. Eventuelle kommentarar må 

sendast til Statsforvaltaren innan to veker etter at rapporten er motteken.  

 

Rapporten er offentleg  

Denne rapporten vil vere offentleg tilgjengeleg via postjournalen til Statsforvaltaren i Vestland på 

www.einnsyn.no, i samsvar med offentleglova. 

 

Rapporten vil også vere tilgjengeleg på nettstaden Norske Utslipp, www.norskeutslipp.no. 

Med helsing 

 

 

Åsmund Skancke Karlsnes Mari Katrine Berg-Arnesen 

overingeniør senioringeniør 

 

Dette dokumentet er elektronisk godkjent 

 

 

 

 

Kopi til: 

Sunnfjord kommune Postboks 338 6802 FØRDE 

